“Бир пиёла чой”
(“Ўзбекистон адабиёти ва санъати”)
Машҳур инглиз ёзувчиси Кэтрин Менсфилд 1888 йилда Янги Зеландияда туғилган. У атиги 35 йил умр кўрган бўлишига қарамай, инсон табиати ва руҳиятига оид ажойиб ҳикоялар ёзган. Дастлабки ҳикояси 1907 йилда эьлон қилинган. “Олмон нафақаси” номли қисқа ҳикоялар тўплами Лондонда чоп қилингач, Кетрин Менсфилд бир зумда машҳур бўлиб кетди. Мазкур китоб муаллифи инглиз тилидан ўзбекчага ўгирган қуйидаги ҳикоя “Ўзбекистон адабиёти ва санъати” газетасининг 1998 йил 22 майдаги 21-сонида босилиб чиққан.
____________________________________________________________________


Розмари Фелл  нафақат бағоят гўзал, балки ёш, ақлли, ўта замонавий дид билан кийинувчи, янги китобларни ўқиб борувчи ва ўқиганларидан қаттиқ таьсирланувчи аёл эди. У икки йил аввал турмуш қурган бўлиб, эри Розмари билан фахрланарди. Улар бой, жудаям бой эдилар. Шу қадар бой эдиларки. Агар сизу биз бирор нарса харид қилиш учун Лондондаги Бонд Стритга борсак, Розмари бемалол Парижга бориб у-бу нарса сотиб олиб келиши мумкин эди.

Қиш кунларидан бирида у кичик бир қутичани кўриш учун мўъжазгина дўконга борди. Сотувчи қутичани атайлаб Розмарига олиб қўйган ва бошқа ҳеч кимга кўрсатмаганди, чунки уни биринчи бўлиб Розмари кўриши керак эди.

“Ажойиб!” – деди Розмари қутичага ҳайрат билан боқиб. – Сотувчи неча пул дер экан-а?”. Оладиган катта фойда ҳозирданоқ кўзига кўринаётган сотувчи эса бир ора унинг сўзларини ҳам эшитмай, ширин хаёллар гирдобига ғарқ бўлди. Табиийки, бу хоним неча  пул сўраса ҳам кўтаради. Розмарининг саволи ахийри қулоғига етиб келгач, “28 гиена, хоним”, деди. 


28 гиена. Розмари пинагини бузмади. Дўкондорга жавоб бераркан, у ҳам хурсандлигини яшира олмади: 
- Яхши, қутичани мен учун олиб қўйинг. Мен бориб...


Дўкондор “қуллуқ” дуб таьзим қилди. Албатта, керак бўлса қутичани бир умрга сақлаб туришга ҳам рози эди. 

Ташқарида ёмғир ёғар, ҳаво совуқ, суяклардан ўтиб кетгудек изғирин ҳукмрон бўлиб, яқиндагина ёқилган кўча чироқлари мунғайиб турарди. Шу пайт қаердандир пайдо бўлган ёш, озғин, қорасоч қиз Розмарининг тирсагидан секин ушлаб, “хоним, сизга бир оғиз сўзим бор эди”, - деди шивирлаган ҳорғин товуш билан.
· Менгами? – Розмари орқасига ўгирилиб, ўзига тенгдош ёшлардаги бир қизни кўрди. Қизнинг ҳамма ёғи худди ҳовуздан чиққандек шалаббо эди. 

· Хоним, - деди ҳоғин овоз, - менга бир пиёла чой пули бера оласизми?

· Бир пиёла чой пулими?

· Қизнинг сўзларида қандайдир соддалик, очиқ кўнгиллилик мавжуд бўлиб, тиланчилар овозига сираям ўхшамасди. 

· Ҳеч пулинг йўқми? – сўради Розмари.

· Йўқ, хоним, - деган жавоб келди қиздан. 

· Қандай ғаройиб-а! – дея Розмари қизга синчиклаб разм солди.

Ва бирдан у ўзини худди янги бошланаётган саргузашт иштирокчисидек ҳис қила бошлади. Айтайлик, қизни уйига олиб кетса-чи? Ўзи китобларда ўқигани ёки театрда кўрганлари каби ҳаракат қилса нималар юз бериши мумкин? Ҳа, кишини ҳаяжонга солувчи воқеалар бўлади! Розмари бўлиб ўтган воқеаларни эшитиб, анқайиб қоладиган дугоналарини тасаввур қила бошлади: “Шунда мен уни уйимга олиб кетдим”.

Розмари қизга қараб:

- Юр, бизникига бориб чой ичамиз, - деди.
- Сиз, сиз мени полияцияга олиб бормайсизми? – қиз оғриқли товуш билан сўради.

- Полициягами? – Розмари кулиб юборди. – Мени шунчалик жоҳил деб ўйлаяпсанми? Йўқ, сени фақатгина иситиб қўймоқчиман. Кейин эса, менга айтмоқчи бўлган гапларинг ҳам бордир. Қани, кетдик.

Қорни оч кишини эргаштириб кетишдан осони йўқ. Шофёр машина эшигини очди ва бироздан кейин улар нимқоронғу йўлдан борар эдилар. 

Розмари ўзининг шинам ётоқхонасига киришгач, “кел, ўтир”, деб креслони ўчоққа яқинроқ суриб қўйди:

- Кел, ичиниб ол. Жуда совқотган кўринасан. 

- Йўқ, хоним, - иккиланиб деди қиз.

- Қўйсанг-чи, - деб Розмари унга томон юрди. – ҳеч қўрқма, ҳечам тортинма мендан.

Розмари “ингичка қомат”ни оҳиста итариб, креслога ўтқазиб қўйди. “Хўп бўлади”, хоним”, деганга ўхшаган шивирлаган овоз эшитилди ва жиққа ҳўл бўлиб кетган шляпа ечилди. 

· Кел, палтонгни ечишга ёрдамлашворай, - деди Розмари.

Қиз ўрнидан туриб, бир қўли билан креслонинг ёнбошини ушлаган ҳолда Розмари палтосини ечиб олишига имкон берди. Кейин эса шоша-пиша, бироқ овози базўр эшитиладиган ҳолда деди:

- Мени кечирасиз, хоним, ҳушимни йўқотай деяпман. Бирор нарса еб олмасам йўқилиб тушаман.

- Вой худойим-ей, эсимдан чиқариб қўйибманку, - деб Розмари қўнғироқ томон отилди. – Чой! Дарҳол чой келтиринг! Бироз бренди ҳам олакелинг!

Хизматкор буйруқни бажариш учун кетди. Бу орада эса қиз кўз ёшларига ғарқ бўлган, уялишни ҳам унутган, иккалови ҳам аёл эканлигидан ташқари дунёдаги барча нарсаларни унутган ва йиғлар эди:
· Бундай аҳволда яшаб бўлмайди. Чидолмайман. Кошки ўлиб кетсам эди! Бошқа тоқат қилолмайман!

· Қўй, ўзингни бос. Мен сенга қараб тураман, ёрдам бераман. Йиғлама, бўлди қил!

Хизматкор чой олиб келаётганини кўриши биланоқ, қиз йиғлашдан тўхтади.

Енгил таомнинг таъсири ҳайратланарли бўлди. Чой ичилган стол йиғиштирилгач, ғунча лаб, шаҳло кўз париваш ўзига нисбатан анча катта креслога роҳатланиб ястанди. 

Шу пайт ётоқхона эшигининг тутқичи айланди:

· Розмари, кирсам майлими?

Бу Розмарининг эри Филипп эди.

· Албатта.

Филипп ичкарига кираётиб, “ие, кечирасизлар”, деб тўхтаб қолди ва уларга тикилди.

- Ҳечқиси йўқ, - деди Розмари кулимсираб, - бу қиз дугонам, исми... 

- Смит, хоним, - деди креслода ўтирган озғин қомат.

- Смит, - давом этди Розмари, - Биз бирга бироз суҳбат қурмоқчимиз. 

Филипп уларга чиройли табассум билан боқди:

- Розмари, бир дақиқага кутубхонага чиқсанг. Смит хоним мени маъзур тутсалар.

Шаҳло кўзлар жавоб бериш учун қараган чоқ қизнинг ўрнига Розмари жавоб берди:

- Албатта, узрингни қабул қилади. 

Улар бирга ётоқхонадан чиқиб кетишди. Ёлғиз қолишгач, Филипп сўради:

- Қани, менга тушунтириб берчи. Бу қиз ким? Ўзи нималар бўлаяпти?

Розмари кулиб, эшикка суянган ҳолда деди:


- Уни кўчада кўриб қолдим. Рост айтяпман. У мендан бир пиёла чой учун пул сўради, мен эса уни уйга олиб келдим. 


- Табриклайман! – деди Филипп ҳазиломуз оҳангда. – Аммо, энди уни нима қилмоқчисан?


Розмари шоша-пиша жавоб берди:

· Унга яхши муомала қилмоқчиман. Ёрдам бермоқчиман. Ҳозирча қандай ёрдам кўрсатишни ўйлаб кўрганим йўқ, бу ҳақда гаплашмадик. Унга...

· Аммо, - деди Филипп сигарасининг учини кесаётиб, - у жудаям гўзал экан. Ёши йигирмадан ошмаган кўринади.

- Гўзалми?! – Розмари шу даражада хайратга тушдики, ҳатто қизариб кетди. – Сен шундай деб ўйлаяпсанми? Бу нарса хаёлимга ҳам келмабди. 

- Худойим-ей, - деди Филипп қўлига гугуртни олар экан, - жудаям келишган, париваш қиз экан. Яхшилаб қарагин. Кейин эса Смит хонимни биз билан кечки овқатга таклиф қил.

- Гапингни қара-я, - деб Розмари кутубхонадан чиқди. Бироқ, ётоқхонага қайтиш ўрнига ёзув хонасига кириб, ёзма стол қаршисига ўтирди. “Гўзал! Жудаям келишган экан!”. Розмарининг юраги оғир қўнғироққа ўхшаб ура бошлади. Тортмани очиб, ичидан бешта бир фунтлик пул олди, уларга бироз қараб туриб, иккитасини жойига қайтариб қўйди. Қўлида уч фунтни ушлаганча ётоқхонага қайтди.
Орадан ярим соат ўтиб розмари кутубхонага кирди. Филипп ҳануз ўша ерда ўтирган эди. 
· Сенга шуни айтмоқчиманки, - деди Розмари яна эшикка суянган ҳолда, - Смит хоним бу оқшом биз билан бирга овқатланмас экан.

Филипп ўқиётган қоғозини столга қўйди:

· Нима бўлди? Бирор жойга бориши керак эканми?

Розмари Филиппнинг ёнига тиз чўкиб, унинг тиззаларини қучоқлади:

- Кетаман, деб туриб олди. Ноилож қолиб, бечора қизга бироз пул бериб юбордим. – Сўнгра қўшиб қўйди: - Хоҳламагандан кейин мажбур қилиб тутиб туролмасдим-да. Шундай эмасми?

Орага жимлик чўкди. 

Кейин Розмари эркаланган товуш билан деди:

- Бугун ажойиб қутича кўрдим. Нархи 28 гинея экан. Олсам майлими?

- Албатта, жонгинам. Биласан-ку, сенга ҳеч ҳам “йўқ” дея олмайман.

Розмари аслида қутича ҳақида гапирмоқчи эмасди. 

- Филипп, - нозли шивирлади у эрининг кўзларига журъатсиз тикилар экан, - айт-чи, мен..., мен чиройлиманми?...
